放尞个時節（海陸版）
一隻禮拜裡肚，亻厓最盼望个日仔就係拜六、禮拜，因為這兩日放尞，毋使去學校上課。單淨愛問過阿爸、阿姆，亻厓就做得去自家想去个位所，做自家想做个事情。
放尞个時節，亻厓長透湊隔壁鄰舍个同學，去社區个球場打籃球。亻厓兜好搞「鬥牛」，輸儕就下場換人。亻厓雖然手短腳短，毋過動作當遽，在籃下鑽來鑽去，佢兜講亻厓像湖鰍仔，攔毋歇，所以打贏較多，一場接一場，搞到歸身大汗，捽捽燥，轉屋下，用冷水洗忒汗酸摎塵灰，膴身感覺脫體鬆爽。

　放尞个時節，亻厓還好去鄉立圖書館看書。二樓个兒童室，整到真舒適，裡背盡恬靜。記得第一擺去，亻厓像行入一隻大寶庫，感覺逐本書都恁餳人，亻厓這本翻一下，該本翻一下，歡喜个心情無法度形容。亻厓長透朝晨頭八點零到圖書館，輒輒看到毋記得轉晝呢！亻厓看最多个係自然科學類个書。阿姆講亻厓愈來愈聰明了，亻厓想，這全係因為亻厓輒常去圖書館个緣故。
　放尞个時節，成時亻厓會跈阿姆去姐婆屋下尞。姐婆戴莊下，屋面前係青油油仔个禾田，屋脣个田溝，水當鮮，看得著水底个沙仔、石仔摎魚仔。逐擺去姐婆屋下，表姊就湊亻厓去田溝覓蜆仔，雖然覓一下晝覓無一碗，毋過手腳浸到水肚，分清涼个溝水穿過手指罅，該種感覺實在奇妙。吾姐婆還會做各種米食，佢做个粄圓、菜包、粽仔，還香還好食。去姐婆屋下尞，有好搞又有好食，所以，見擺吾姆轉妹家，亻厓都會跈等去。
　放尞个時節，係堵著落水天，亻厓就囥到書房肚畫人公仔，從小學一年生開始，亻厓就好畫人公仔了，這也係亻厓最大个興趣。亻厓畫个人公仔有大人，也有細人；有細倈仔，也有細妹仔。有个高擎擎，有个矮頓頓；有个肥固固，有个瘦挾挾。
亻厓有一隻願望，就係畫出一本一本生趣个人公仔書，做一個有名个漫畫家。
　放尞个時節，亻厓盡少看電視、打電動。亻厓會尋較有意義个事情來做，恁仰毋單毋會打爽時間，又做得鍛鍊身心。放尞个日仔除忒拜六、禮拜，還有寒假、避暑、民俗節日……講著放尞，大家都暢，毋過一定愛好好安排，日仔正會過到較充實，較有意義。
　　　亻厓个演講到這結束，承蒙大家。
